
第三冊第一課看卡通學閩南語 
──激頭殼劇本〈飼蟲〉 
 
口白：客廳的桌仔頂有糖仔佮巧克力，阿爸、阿母佮豆仔咧看電視，

干焦丸仔一直咧食物件。 
豆仔：丸仔，你一喙糖仔、一喙巧克力，毋驚愈食愈大箍喔？ 
丸仔：阿兄，你欲食一塊糖仔無？ 
豆仔：我無愛，我才無像你胡蠅貪甜。 
 
口白：丸仔食糖仔食甲真歡喜，雄雄看著一隻虼蚻走出來。 
丸仔：有虼蚻！ 
豆仔：丸仔，你莫閣哀矣，虼蚻早就予你驚走去矣。 
丸仔：有夠恐怖的！ 
豆仔：一隻細隻虼蚻，有啥物通好驚的啊。 
丸仔：哼！若按呢為啥物你會驚蜂？蜂比虼蚻閣較細隻啊！ 
豆仔：蜂會叮人，你敢袂驚？ 
丸仔：袂啊。 
阿爸：哎唷，好矣。恁兩个莫閣觸矣啦。 
丸仔：今仔日放學的時，我看著學校的水池邊，田嬰結規堆佇天頂飛

呢！ 
阿母：按呢可能欲落雨矣啦。 
豆仔：我有看著狗蟻咧搬厝呢！ 
阿爸：這嘛是欲落雨的意思啊。 
豆仔：阿爸、阿母，恁真有學問呢！ 
阿母：我佮恁阿爸攏是佇庄跤大漢的。 
阿爸：阿爸細漢的時陣一四界拋拋走，啥物蟲攏嘛看過。 
丸仔：是喔。 
豆仔：按呢，你緊講細漢的趣味代誌予阮聽。 
阿母：細漢的時陣，恁阿舅定定嘛招我去看火金蛄，一大陣的火金蛄

閃閃爍，有夠媠的啦！ 
丸仔：有夠好的，我嘛想欲看。 
豆仔：按呢足愛唱歌的蟬仔咧？ 
阿爸：蟬仔是熱天才出現的。 
阿母：我嘛捌逐過尾蝶仔呢。 

阿爸：蟬仔的聲音。 
阿母：閣有蜂。 
豆仔：好啦、好啦，阿爸阿母，恁相爭講，阮聽無半句啦。 
阿爸：細漢的趣味代誌講袂完，這馬的囡仔攏無這種機會，會當佮尾

蝶仔佮田嬰做朋友。 
阿母：是啊，我較早捌飼過一隻蟲，最後變做尾蝶仔呢！ 
豆仔：我這馬嘛有飼一隻蟲呢！ 
丸仔：你飼啥物蟲？ 
豆仔：蠓仔啊。 
丸仔：阿兄！ 
 
 


